
MINTAQAVIY INVESTITSION 
LOYIHALARNING 
JOZIBADORLIGI TAHLILLARI 
MASALALARI

Davlyatshayev Akmal Ashurmamatovich
Fargʻona Politexnika Instituti, “Buxgalteriya hisobi va audit” 
kafedrasi dotsenti, i. f. n. 

Annotatsiya: Maqolada investitsiya loyihalarining tahlil etish muhimligi asoslangan, inflyatsiya jarayonlari va tavakkalchilik 
nuqtayi nazaridan investitsiya loyihalarining iqtisodiy samaradorligini tahlil qilishning nazariy va uslubiy masalalari bayon 
etilgan. Mintaqaviy rivojlanish dasturlari bilan bog‘liq investitsiya loyihalarini baholash usullari, ularni tahlil qilish xususi
yatlari ko‘rib chiqilgan.

Kalit so‘zlar: investitsiya loyihalari, loyihalarni tahlil qilish turlari, iqtisodiy jozibadorlik, mintaqaviy rivojlanish dasturlari. 
Abstract: The article substantiates the importance of analyzing investment projects, describes the theoretical and met 
hodological issues of analyzing the economic efficiency of investment projects from the point of view of inflationary pro
cesses and risk. Methods for evaluating investment projects related to regional development programs, the features of 
their analysis are considered.

Key words: investment projects, types of project analysis, economic attractiveness, regional development programs.
Аннотация: В статье обоснована важность анализа инвестиционных проектов, описаны теоретические и мето
дологические вопросы анализа экономической эффективности инвестиционных проектов с точки зрения инфля
ционных процессов и риска. Рассмотрены методы оценки инвестиционных проектов, относящихся к программам 
регионального развития, особенности их анализа.

Ключевые слова: инвестиционные проекты, виды анализа проектов, экономическая привлекательность, про
граммы регионального развития.  

K I R I S H
Iqtisodiy adabiyotlarda nisbatan yaqinda “investitsiya” atamasi keng qo‘llanila boshlandi va mashhurlikka 

erisha boshladi. Shuning bilan bir qatorda globallashuv jarayonlarining rivojlanishi, integratsiya aloqalarining 
kengayishi “investitsiya” tushunchasini bir qator yangi ma’nolar bilan to‘ldirdi va faoliyatning turli sohalarida 
qo‘llanila boshlanishiga asos bo‘ldi. “Investor” tushunchasi omonatchi, “investitsiya” esa kapital qo‘yilmalarni 
joylashtirish sifatida talqin qilinadi. Investorning faoliyati har xil turdagi aktivlarga resurslarni investitsiya qilish 
bilan bog‘liq bo‘lib, ularni sotib olish uning asosiy faoliyatini amalga oshirish uchun zarurdir. Daromadlilik dara
jasini oshirish uchun investor vaqtincha bo‘sh resurslarni daromad keltiradigan, lekin asosiy faoliyatda qatnash
maydigan aktivlarning har xil turlariga investitsiya qilishi mumkin. 

Investor (kapital egasi) nuqtayi nazaridan investitsiya qilishning mohiyati “ertaga” olinadigan foyda uchun 
“bugun” olinadigan foydadan voz kechishdir. Ushbu turdagi operatsiyalar bank tomonidan kredit berishga 
o‘xshaydi. Shunga ko‘ra, kapitalni uzoq muddatli investitsiya qilish to‘g‘risida qaror qabul qilish uchun u yoki bu 
darajada ikkita asosiy taxminni tasdiqlovchi ma’lumotlarga ega bo‘lish kerak:

● investitsiya qilingan mablag‘lar to‘liq qoplanishi kerak;
● investitsiya qilingan mablag‘lar natijasida olingan foyda miqdori ushbu foydadan foydalanishdan vaqtin

chalik voz kechish imkonini berishni, shuningdek, kelib chiqishi mumkin bo‘lgan xavflarni qoplash uchun 
yetarli darajada bo‘lishi kerak.

Binobarin, investitsiya qarorini qabul qilish muammosi – bu rejaning mazmuni va uni amalga oshirish
ning mumkin bo‘lgan oqibatlari kutilayotgan natijaga qanchalik mos kelishi nuqtayi nazaridan taklif etilayotgan 
voqealarni rivojlantirish rejasini baholash va shu asosda investitsiya loyihasini ishlab chiqish [1]. 

Investitsion loyihalarning shakllari va mazmuni juda xilmaxil bo‘lishi mumkin: yangi korxona qurish 
rejasidan, ko‘chmas mulkni sotib olishning maqsadga muvofiqligini baholashgacha. Barcha holatlarda, investit
siya boshlangan paytdan va loyihaning foyda keltira boshlagan payti o‘rtasida vaqt omili mavjud.

M A V Z U G A  O I D  A D A B I Y O T L A R  T A H L I L I
Iqtisodiyotni rivojlantirishda investitsiyalarning roli ularning iqtisodiy o‘sish sur’atlariga, ishlab chiqarish va 

aholi bandligi hajmiga ta’sirida, alohida hududlar va iqtisodiy faoliyat sohalarida sanoat tarmoqlarini rivojlanti
rishdagi tarkibiy o‘zgarishlarda namoyon bo‘ladi. Iqtisodiy rivojlanish darajasi ko‘p jihatdan investitsiyalarning 
jismoniy hajmi bilan belgilanadi. Mutaxassislarning fikriga ko‘ra, investitsiyalarning taxminan har 3% o‘sishi 
YaIMning 1% o‘sishini anglatadi [2].

Jahon iqtisodiyotida integrasion jarayonlar, globallashuv ko‘lamlarining ortib borishi va pirovard natijada 
iqtisodiyot tarmoqlariga investisiyalarni jalb qilishni rag‘batlantirish muammolari bo‘yicha mamlakatimiz va 
xorijiy davlatlarda bir qator iqtisodchi olimlar turli darajada ilmiytadqiqot ishlari olib borganlar. Jumladan, xorijlik 
olimlardan Zvi Bodi, Aleks Keyn, Alan Markus, K. R. Makkonnell i S. L. Bryu, T. K. Rutkauskas [3–5] va MDH 
mamlakatlari olimlaridan A. Y. Kovalevskaya, L. I. Yuzvovich, S. A. Degtyarev, Y. G. Knyazeva va boshqalar [6–7]. 

Mamlakatimiz iqtisodchi olimlaridan A. V. Vaxabov, G. X. Razikova, Z. Sabirova, D. Y. Xo‘jamqulova va 
boshqalarning ilmiy ishlarini kiritish mumkin [8–9].

Yuqorida keltirilgan olimlarning ilmiy izlanishlarini e’tiborga olgan holda, bugungi kunda investision faoliyat, 
uni mintaqalar darajasida faollashtirish, jalb etish va moliyalashtirish masalalari hamda ularning tashkiliyiqti
sodiy muammolarini yetarli darajada va kompleks tarzda o‘rganishga bag‘ishlangan tadqiqotlarni olib borish 
talab qilinmoqda. Bular esa o‘z navbatida milliy iqtisodiyotning oldiga qo‘yilayotgan yuqori sur’atlarda rivojla
nish, innovasion rivojlanishni investisiyalashning asoslarini takomillashtirish bo‘yicha alohida ilmiy izlanishlar 
olib borishni talab etadi.

T A D Q I Q O T  M E T O D O L O G I YA S I
Tadqiqotning nazariy asosini mahalliy va xorijiy olimlarning investitsiya siyosatini shakllantirish va amalga 

oshirish, investitsiya jarayonlarini boshqarish muammolariga bagʻishlangan ishlari tashkil etdi. Tadqiqot jarayo-
nida tahlil va sintez, induksiya va deduksiya, taqqoslash va guruhlash, tarixiylik va mantiqiylik yondashuvlaridan 
foydalanilgan.

T A H L I L  V A  N A T I J A L A R
Dunyo iqtisodiyotida kechayotgan siyosiy jarayonlar hamda kuchli raqobat sharoitida savdo va investi

siya oqimlari yo‘nalishlari tez o‘zgarib bormoqda. Iqtisodiyotni rivojlantirishda investitsiyalarning roli ularning 
iqtisodiy o‘sish sur’atlariga, ishlab chiqarish va aholi bandligi hajmiga ta’sirida, alohida hududlar va iqtisodiy 
faoliyat sohalarida sanoat tarmoqlarini rivojlantirishdagi tarkibiy o‘zgarishlarda namoyon bo‘ladi. Jumladan, 
mamlakatimizda “agar 2016yilda o‘zlashtirilgan to‘g‘ridan to‘g‘ri xorijiy investisiyalar va kreditlar 1197,7 mln. 
dollar miqdorida bo‘lsa, o‘tgan yili bu ko‘rsatkich 10037,8 mln. AQSH dollarini tashkil qildi. Birgina joriy yilning 
1choragida 2300,8 mln. AQSH dollari miqdorida chet el investisiyalari jalb etildi” [10].

O‘zbekiston Respublikasining 2019yil 25dekabrdagi “Investitsiyalar va investitsiya faoliyati to‘g‘risida”gi 
Qonunining sakkizinchi moddasiga muvofiq “Ijtimoiy soha, tadbirkorlik, ilmiy va qonunchilik bilan taqiqlanmagan 
boshqa faoliyat turlarining obyektlari investitsiya faoliyati obyektlaridir.

Barpo etilishi va foydalanilishi qonunchilikda belgilangan sanitariyagigiyena, radiatsiya, ekologiya, arxi
tekturashaharsozlik talablariga va boshqa talablarga javob bermaydigan, yuridik va jismoniy shaxslarning 
huquqlarini, erkinliklarini hamda qonun bilan qo‘riqlanadigan manfaatlarini buzadigan obyektlarga investitsiya 
qilish taqiqlanadi” [11].

Shuningdek, mazkur qonunning to‘qqizinchi moddasiga asosan “O‘zbekiston Respublikasining fuqarolari, 
yakka tartibdagi tadbirkorlari va yuridik shaxslari – rezidentlari, davlat boshqaruvi organlari va mahalliy davlat 
hokimiyati organlari, chet davlatlar, chet davlatlarning ma’muriy yoki hududiy organlari, xalqaro tashkilotlar 
hamda chet ellik yuridik shaxslar va fuqarolar, shuningdek fuqaroligi bo‘lmagan shaxslar investitsiya faoliyati
ning subyektlaridir” [11].

Investitsiyalarning iqtisodiy mohiyati ishlab chiqarishni kengaytirish va takomillashtirish maqsadida inves
titsiya resurslarini shakllantirish va ulardan foydalanish bo‘yicha investitsiya jarayoni ishtirokchilari o‘rtasida 
yuzaga keladigan munosabatlarning eng maqbul variantini topishdan iborat. Investitsiyalar qator muhim funk
siyalarni bajaradi, iqtisodiyotning o‘sishini belgilaydi, ishlab chiqarish salohiyatini oshiradi. Ya’ni boshqacharoq 
aytganda, investitsiyalar foyda (daromad) olish maqsadida xususiy yoki davlat kapitalining milliy yoki xorijiy 
iqtisodiyotning turli tarmoqlariga uzoq muddatli qo‘yilmasi hisoblanadi.

Investitsiyalar iqtisodiy kategoriya sifatida bir qator muhim funksiyalarni bajaradi, ularsiz har qanday davlat 
iqtisodiyotining va xususan, mintaqaviy iqtisodiyotning normal rivojlanishini tasavvur qilib bo‘lmaydi.

Mintaqaviy miqyosda investitsiyalar takror ishlab chiqarishni kengaytirish, ilmiytexnikaviy taraqqiyotni 
jadallashtirish, mahalliy mahsulotlar sifatini oshirish va raqobatbardoshligini ta’minlash, hudud iqtisodiyotini 

tarkibiy o‘zgartirish va uning barcha tarmoqlarini mutanosib rivojlantirish, sanoat uchun zarur moddiy baza va 
xomashyo resurslarini yaratish siyosatini amalga oshirishning asosi hisoblanadi. Ular korxonalarning normal 
ishlashini, barqaror moliyaviy holatini va tadbirkorlik subyektlarining foydasini maksimal darajada oshirishni 
ta’minlash uchun zarurdir. Investitsiyalarsiz: ishlab chiqarilayotgan mahsulot va xizmatlarning raqobatbardosh
ligini ta’minlash, asosiy fondlarning eskirishi va jismoniy eskirish oqibatlarini bartaraf etish, qimmatli qog‘ozlarni 
sotib olish va boshqa korxonalarning aktivlariga investitsiya kiritish, atrofmuhitni muhofaza qilish choratadbir
larini amalga oshirishda o‘ziga xos muammolar paydo bo‘ladi.

Mintaqaviy darajadagi investitsiyalar quyidagilar uchun asos bo‘ladi:
● hududlarni ijtimoiyiqtisodiy rivojlantirish siyosatini amalga oshirish;
● ilmiytexnikaviy taraqqiyotni jadallashtirish, hududiy, demak, mahalliy mahsulotlar sifatini oshirish va 

raqobatbardoshligini ta’minlash;
● ishlab chiqarishni tarkibiy qayta qurish va hududlarning tarmoq infratuzilmasini mutanosib rivojlantirish;
● hududning zarur ishlab chiqarish tuzilmasini yaratish;
● ijtimoiy muammolarni hal qilish;
● ishsizlik bilan bog‘liq muammolarni yumshatish yoki kamaytirish;
● tabiiy muhitni muhofaza qilish va boshqalar.
Bozor munosabatlarining rivojlanishi sharoitida korxonalar, turli biznes darajalari vakillarining o‘zlari investit

siyalarni moliyalashtirish manbalari va ulardan foydalanishning eng samarali usullarini izlashlari kerak. Bunday 
sharoitda investitsiyalarni qabul qiluvchi tomonlar, jumladan, mintaqaviy hokimiyatlar uchun birinchi navbatda 
investitsiyalarning iqtisodiy samaradorligini baholash asosida amalga oshiriladigan investitsiya loyihalarini tan
lash ustuvor vazifa hisoblanadi. Mintaqalarni rivojlantirish bo‘yicha ishlab chiqilgan iqtisodiy dasturlardan kelib 
chiqib, investitsiya dasturlari shakllantiriladi, loyihalar amalga oshirilishining ahamiyati va ustuvorligi darajasiga 
ko‘ra saralanadi. Ayniqsa, bu ishlab chiqarish ijtimoiy va boshqa tuzilmalarning rivojlanish darajasi sezilarli 
darajada farq qiladigan hududlar uchun muhim rol o‘ynaydi. Shuning uchun investitsiya qarorlarining sifati va 
investitsiya yo‘nalishlarining asosliligi to‘g‘ri va samarali o‘tkazilgan investitsiya tahlillariga bog‘liq.

Investitsion loyihalarni tahlil qilish har bir mintaqa uchun alohida ishlab chiqilgan texnik, texnologik, ijtimoiy 
va boshqa loyihalarga investitsiya qilishning mumkin bo‘lgan variantlarini solishtirish va aniq choratadbirlar 
ishlab chiqish imkonini beradi. 

Mintaqaviy iqtisodiyotini rivojlantirish dasturlarini samarali amalga oshirish uchun ko‘rib chiqilayotgan 
qaror  lar bilan bog‘liq barcha ma’lumotlar to‘plamini puxta professional tahlil qilish va hududlarning barcha xusu
siyatlarini hisobga olgan holda investitsiya loyihalari bo‘yicha mas’uliyatli strategik qarorlar qabul qilish ayniqsa 
muhimdir. Loyihaviy qarorlarni asoslash uchun loyiha tahlili xarajatlar va natijalarni taqqoslash asosida loyihalar 
samaradorligini baholash uchun uslubiy vositalar to‘plami sifatida ishlatiladi. Bunday tahlilning tartibi va usul
lari muammoni hal qilishning muqobil variantlarini – dizayn va investitsiyalarni ilgari surishga, ularning har biri 
uchun noaniqlik darajasini aniqlashga va ma’lum ishlash mezonlari bo‘yicha taqqoslashga qaratilgan.

An’anaviy ravishda investitsiyalarning quyidagi turlari ajratiladi:
● real (to‘g‘ridan to‘g‘ri) investitsiyalar – ishlab chiqarish va noishlab chiqarish sohalaridagi korxo

nalarning moddiytexnika bazasini rivojlantirishga xususiy yoki davlat kapitalining kiritilishi.
● moliyaviy (portfel) investitsiyalar – uzoq muddatli moliyaviy aktivlarga kapital qo‘yilmalar – xususiy 

kompaniyalar yoki davlat tomonidan chiqarilgan aksiyalar, pay ulushlari, obligatsiyalar va boshqa qim
matli qog‘ozlar, bank depozitlari. 

● intellektual investitsiyalar – patentlar, lisenziyalar, nouxaularni olish, ilmiy ishlanmalarni o‘tkazish, 
mutaxassislarni kurslarda tayyorlash, tajriba o‘tkazish.

Loyihalarning xilmaxilligiga qaramay, ularni tahlil qilish odatda umumiy sxema bo‘yicha amalga oshiriladi 
va quyidagi bosqichlardan o‘tadi:

1. Dastlabki tahlil.
2. Moliyalashtirish manbalari bilan kelishilgan texnikiqtisodiy asoslash.
3. Loyiha samaradorligini joriy baholash.
Tanlangan ko‘rsatkichlar asosida loyihaning dastlabki tahlili amalga oshiriladi. Buning uchun odatda quyi

dagi ekspert tizimi qo‘llaniladi:
birinchi bosqich – loyihaning muvaffaqiyatiga sezilarli ta’sir ko‘rsatadigan omillarni aniqlash;
ikkinchi bosqich – omillar ustuvorlikning kamayishi tartibida joylashtiriladi; 
uchinchi bosqich – sanab o‘tilgan omillarning har birining darajasini baholash. Barcha omillarning 
darajalari yig‘indisi birga teng bo‘lishi kerak;
to‘rtinchi bosqich – bitta loyihaning loyihalari yoki variantlari har bir baholash omillari (mezonlari) 
bo‘yicha baholanishi kerak. Ushbu bosqichda loyihaga ta’sir etuvchi har qanday omillar uchun mak
simal 100 bal, minimal 0 ball olish mumkin; 

beshinchi bosqich – har bir omil ta’sirining ekspert bahosi har bir omilning ahamiyat vaznini (og‘irligini) 
har bir variant uchun ushbu omilning ta’sir etish bahosiga ko‘paytirish orqali olinadi. Loyiha variantlari 
ustuvorligining integral ekspert bahosi barcha nuqtalarning yig‘indisi sifatida aniqlanadi.

Agar loyiha qo‘shimcha ko‘rib chiqishga loyiq bo‘lsa, loyihaning texnik, moliyaviy, iqtisodiy, tijorat, ijtimoiy, 
ekologik, xavf tahlili va institusional maqsadga muvofiqligini baholovchi maxsus bo‘limlarni o‘z ichiga olgan 
keyingi bosqichga o‘tish mumkin.

Loyihani amalga oshirish to‘g‘risida qaror qabul qilish uchun loyihaning butun hayotiy sikli davomida uning 
barcha jihatlarini ko‘rib chiqish kerak.

Investitsiya loyihasini umumiy baholashning ma’nosi qaror qabul qiluvchiga investitsiyaning maqsadga 
muvofiqligi to‘g‘risida xulosa chiqarish imkonini beradigan loyiha haqida barcha ma’lumotlarni taqdim etishdir. 
Investitsion loyihaning jozibadorligining umumiy mezonlari qanday? Bu mezonlar ikkiga bo‘linadi: qisqacha 
ularni “moliyaviy to‘lov qobiliyati” va “samaradorlik” deb ta’riflash mumkin.

Bu ikkala yondashuv ham birbirini to‘ldiradi. Birinchi holda, loyihani amalga oshirish jarayonida uning 
likvidligi (to‘lov qobiliyati) tahlil qilinadi. Ikkinchi holda, investitsiya qilingan mablag‘larning xarid qiymatini saqlab 
qolish va ularning o‘sishining yetarli sur’atlarini ta’minlash uchun loyihaning potensial qobiliyatiga e’tibor qara
tiladi [12].

Mintaqaviy darajada investitsiya faoliyatini boshqarish va tahlil qilish potensial investorlar uchun ham, 
minta qaviy hokimiyat organlari uchun ham muhim tarkibiy qism hisoblanadi. Boshqaruv, aniqrog‘i, investitsiya 
faoliyatini birgalikda boshqarish quyidagi vazifalarni hal etilishini ta’minlashi kerak:

1. Samarali investitsiya faoliyati orqali hududiy iqtisodiy rivojlanishning yuqori sur’atlarini ta’minlash. Bu 
vazifa ishlab chiqilgan hududiy rivojlanish dasturlariga muvofiq hal etiladi.

2. Investorni ham (foydani ko‘paytirish, ishlab chiqarishni kengaytirish va shunga o‘xshash), hududlarni 
ham (yangi texnologiyalarni jalb qilish va eksportbop mahsulotlar ishlab chiqarish, yangi ish o‘rinlari 
yaratish, mahalliy byudjetlarga soliq imtiyozlari va boshqalar) qo‘yilgan vazifalarni investitsiya faoliyati 
evaziga hal etilishini ta’minlash.

3. Investitsiyalar bilan bog‘liq risklarni minimallashtirish.

4. Mintaqaviy dasturlar doirasida investitsiya faoliyati jarayonida investorlarning moliyaviy barqarorligi va 
to‘lov qobiliyatini oshirish. Investitsion faoliyat moliyaviy resurslarni keng miqyosda va, qoida tariqasida, 
uzoq muddatga yo‘naltirish bilan bog‘liq. Bu joriy xo‘jalik operatsiyalarida investorlarning to‘lov qobiliya
tining pasayishiga, sheriklar, davlat byudjeti va ularning boshqa turlari oldidagi to‘lov majburiyatlarini o‘z 
vaqtida bajarmaslikka olib kelishi mumkin va pirovard natijada bankrotlik holati uchun zarur shartsha
roitlarni yaratishi mumkin. Shu bois, hududlar bo‘yicha investitsiya dasturlarini ishlab chiqishda hududiy 
hokimliklar amaldagi normativhuquqiy hujjatlarga asoslangan holda turli sharoitlarda, jumladan, fors
major holatlarida investorlarni qo‘llabquvvatlash bo‘yicha yetarli tashkiliymoliyaviy choratadbirlarni 
ishlab chiqishlari, ularga qonun hujjatlarida nazarda tutilgan turli imtiyoz va preferensiyalardan foydala
nishlari uchun sharoit va imkoniyatlar yaratishlari zarur.

5. Hududiy investitsiya dasturlarini amalga oshirishni jadallashtirish yo‘llarini birgalikda belgilash. Inves
titsion dasturlarni amalga oshirishning muhim elementlaridan biri investorlar tomonidan amalga 
oshirilayotgan investitsiya loyihalarini amalga oshirishni nazorat qilish funksiyasini hisoblanadi. Investit
sion loyihalarni boshqarishda nazorat qilish funksiyasi belgilangan maqsadlarga erishish uchun bosh
qaruv qarorlarini amalga oshirish jarayonidagi o‘zgarishlarni monitoring qilish, baholash, nazorat qilish 
va tahlil qilish tizimini o‘z ichiga oladi. Nazorat funksiyasini muvaffaqiyatli amalga oshirish uchun loyi-
haning dastlabki bosqichlarida boshqaruv tizimini tashkil etish lozim bo‘ladi. Samarali nazorat tizimini 
yaratishning asosiy tamoyillari aniq rejalarning mavjudligi, ochiq va aniq hisobot tizimi, real ko‘rsat
kichlar va tendensiyalarni tahlil qilishning va zarur hollarda samarali ta’sir choralarini qo‘llash tizimini o‘z 
ichiga oladi. 

X U L O S A  V A  T A K L I F L A R
Yakuniy o‘rinda shuni ta’kidlash joizki, mintaqaviy investitsiya siyosati davlatning investitsiyalar uchun 

qulay shartsharoitlarni ta’minlash, iqtisodiyotni yuksaltirish va ijtimoiyiqtisodiy muammolarni hal etish maqsa
dida mintaqalarning investitsiya salohiyatidan samarali foydalanish bo‘yicha maqsadli faoliyatini belgilaydi. Bu 
esa, o‘z navbatida, ularning aksariyati birbiri bilan chambarchas bog‘liq degan xulosaga kelish imkonini beradi 
va pirovardida ularning barchasi nafaqat investitsiya faoliyatiga, balki butun mintaqa iqtisodiyotining rivojla
nishiga ham ta’sir qiladi. 

Yuqoridagi muammolarni hal qilish uchun mintaqaviy darajadagi investitsiyalarni boshqarish yoki investit
siya menedjmenti o‘z funksiyalarini samarali amalga oshirishi kerak, ularning asosiylari quyidagilardan iborat:

● har bir investitsiya dasturini amalga oshirishning yuqori sur’atlari butun mintaqaning iqtisodiy rivojla
nishini jadallashtirishga yordam berishi kerak; 

● investitsiya dasturini amalga oshirish muddatini qisqartirish investitsiyalardan foyda ko‘rinishidagi 
qo‘shimcha pul oqimlarini shakllantirish tezligini belgilaydi; 

● investitsiya dasturlarini amalga oshirishni jadallashtirish kredit resurslaridan foydalanish shartlarini qis
qartiradi;

● investitsiya dasturlarini tezkorlik bilan amalga oshirish investitsiya bozoridagi noqulay o‘zgarishlar bilan 
bog‘liq investitsiya risklarini kamaytirishga yordam beradi.

● investorlar uchun investitsiya faoliyatining strategik yo‘nalishlarini ishlab chiqish;
● hududlarning investitsiya resurslarini shakllantirish strategiyasini ishlab chiqish;
● individual real loyihalarning Investitsion jozibadorligini izlash va baholash hamda ulardan eng samara

lisini tanlash;
● investitsiya portfelini shakllantirish va uni rentabellik, risk va likvidlik mezonlari bo‘yicha baholash;
● investitsiya dasturlari va loyihalarini amalga oshirishni joriy rejalashtirish va operativ boshqarish;
● investitsiya dasturlari va loyihalarini amalga oshirish monitoringini tashkil etish.

